Diwrnod Rhyngrwyd Ddiogelach 2013 — Gwasanaeth Boreol Uwchradd
Hawliau a Chyfrifoldebau
Cysylltu gyda Pharch
Gwybodaeth Gefndir
Mae'r thema eleni'n annog disgyblion i ystyried beth yw eu hawliau ar-lein. Oes gennym hawl i gael at bob gwybodaeth? Oes gennym hawl i reoli'n preifatrwydd? Bydd disgyblion yn myfyrio hefyd ar eu cyfrifoldebau ar-lein, gan ystyried sut y gall y ffordd y maent yn ymddwyn ar lein effeithio ar eu profiadau ar-lein hwy a phrofiadau ar-lein pobl eraill. 
Y Sleid Deitl
Ar amcan, buaswn yn tybio bod y rhan fwyaf ohonoch wedi bod ar y rhyngrwyd yn ystod y 24 awr ddiwethaf.  Mae'n siŵr bod y rhan fwyaf ohonoch yn defnyddio'r rhyngrwyd ar gyfer sgwrsio ar lein gyda'ch ffrindiau, neu i'ch helpu gyda gwaith ysgol.  Chwefror 5ed yw'r Diwrnod Rhyngrwyd Ddiogelach eleni, a'r thema yw Hawliau a Chyfrifoldebau. Y llinell glo yw ‘Cysylltu gyda Pharch’.  Yn ystod y gwasanaeth hwn, byddwn yn canolbwyntio ar y thema hon ac yn trafod eich defnydd chi o'r rhyngrwyd.  Beth am ddechrau drwy geisio deall y thema ychydig ymhellach gyda'n gilydd?  ‘Beth yn eich tyb chi yw hawl?’, ‘Sut yr ydym yn gyfrifol am ein hawliau?’, ‘Beth allen ni ei wneud a allai lesteirio'n hawliau?’ (Gofynnwch i'r bobl ifanc am ymatebion, a llunio ateb gyda'ch gilydd)
Sleid Un
Pwy all gynnig diffiniad i mi o beth yw hawl, yn eu tyb hwy?  (Derbyniwch un neu ddau o ymatebion)  Felly, fel y gallwch weld o'r sleid, ‘Mae hawliau'n ein harwain drwy'r hyn y caniateir i ni ei wneud fel bodau dynol’.  Gallwn hefyd feddwl am ein hawliau fel ein rheolau ar gyfer bywyd, a bod hawliau, mewn ffordd, yn ein harwain drwy fywyd gan ein helpu i ddeall rheolau'r byd.  O ran beth yw ein hawliau bob dydd fel bodau dynol, mae gan bobl ifanc dair hawl sylfaenol iawn, sef i addysg dda, i ofal iechyd da, ac i safon byw deg.  Dim ond yr elfennau sylfaenol yw'r rhain wrth gwrs, ac mae llawer mwy, gan gynnwys rhai yr ydych o bosib wedi eu cymryd yn ganiataol, hyd yn oed.
Sleid Dau
Nawr fe edrychwn ni ar enghraifft o hawl a chyfrifoldeb yn y byd real.  Fel y gwelwch o'r sleid, un enghraifft yw bod ‘gan bob unigolyn yn y DU hawl i addysg’. Fodd bynnag, mae cyfrifoldeb arnynt i wneud eu gorau, bod yn ddinasyddion positif, a gweithio'n galed i gyflawni eu potensial llawn.  Fel pobl ifanc, heddiw, mae gennych y gallu i ymarfer eich hawliau a'u defnyddio i'ch mantais.  Ar yr un pryd, mae'n bwysig ein bod yn ymwybodol o'n cyfrifoldebau.  Os byddwn yn ymddwyn yn anghyfrifol ac yn camddefnyddio'n hawliau, mae'n bosibl y bydd angen i ni wynebu canlyniadau hynny.
Sleid Tri
Faint ohonoch sydd wedi defnyddio'r gwasanaethau sydd i'w gweld ar y sleid hon?  Oes unrhyw un ohonoch wedi bod yn dyst i gamddefnydd o'r gwasanaethau hyn gan rywun? Trafodwch gyda'r person wrth eich ochr sut mae'r gwasanaethau hyn yn cael eu camddefnyddio.  (Efallai y bydd y disgyblion yn cynnig pethau megis hacio, iaith fras, bwlio, pobl yn cyhoeddi lluniau amhriodol, etc.)  Nid yn unig y mae cyfrifoldeb arnom i riportio pethau amhriodol y byddwn yn eu gweld ar-lein: mae angen hefyd i ni ysgwyddo cyfrifoldeb fel unigolion am y cynnwys y byddwn yn ei gyhoeddi ar lein.  Oes rhywun yn gwybod beth yw ôl troed digidol?  (Derbyniwch un neu ddau o ymatebion)  Os yw pawb ohonoch yn yr ystafell hon yn gweithredu ar lein, rydych i gyd yn gadael eich ôl troed digidol hefyd.  Mae pob darn o gynnwys y byddwch yn ei lwytho i fyny ar lein, hyd yn oed ar y gwasanaethau hyn, yn gadael ei ôl ar y rhyngrwyd.  Pa bryd bynnag y cyhoeddwch unrhyw beth ar lein, fe allai, yn ddichonol, aros yno am byth.  Mae angen i ni i gyd fod yn gyfrifol am unrhyw gynnwys sy'n cael ei gyhoeddi amdanom ar lein, ac mae angen meddwl yn ofalus cyn cyhoeddi.
Sleid Pedwar
Rydym yn awr am ddechrau meddwl am ein hawliau a'n cyfrifoldebau ar lein.  Yn yr un modd ag y mae angen i ni ysgwyddo cyfrifoldeb am agweddau ar ein bywydau bob dydd all-lein, mae'n rhaid i ni ysgwyddo'r un cyfrifoldeb am ein gweithredoedd ar lein.  Meddyliwch am y cwestiwn canlynol gyda'ch gilydd: ‘Oes unrhyw un yn yr ystafell hon erioed wedi newid statws Gweplyfr rhywun arall heb ofyn iddynt yn gyntaf?’ Iawn, efallai nad yw rhai ohonoch yn dymuno cyfaddef hynny; ond rhaid dweud wrth y rhai gonest yn yr ystafell eu bod mewn gwirionedd wedi torri'r gyfraith os ydynt wedi gwneud hyn.  Mae'r gyfraith yn y DU yn gwahardd pobl rhag newid cofnodion cyfrifiadurol rhywun arall, hyd yn oed pan gânt ganiatâd i gael atynt.  Mae hyd yn oed newid rhywbeth mor fychan â statws Gweplyfr yn newid cofnod cyfrifiadurol rhywun.* Efallai fod hyn yn peri dipyn o syndod i chi.  Er hynny, peidiwch â phoeni: does neb am gnocio ar eich drws a'ch arestio. Ond y prif bwynt yr hoffwn ei bwysleisio yma yw bod angen i chi fod yn ymwybodol o ba fath o gyfrifoldeb y mae angen i chi ei ystyried mewn perthynas â'ch gweithredoedd ar lein.  Gofynnwch i’ch hun: ydw i bob amser yn ymwybodol o'r canlyniadau?
 (
* Dyfyniad o: 
http://accidentaloutlaw.knowthenet.org.uk/
)
Sleid Pump
Edrychwch ar y cwestiwn nesaf. ‘A ydych erioed wedi llwytho geiriau cân boblogaidd gyfredol i fyny i wefan bersonol neu rwydwaith gymdeithasol?’ Os ydych wedi gwneud hyn, rydych eto wedi torri'r gyfraith, er nad oeddech o bosib yn ymwybodol o hynny.  Mae'r gyfraith yn y DU yn datgan na chewch atgynhyrchu unrhyw gynnwys oni bai bod caniatâd wedi ei roi'n benodol gan y sawl a greodd y cynnwys.  Felly mae hyn yn dangos bod gwir angen i ni fod yn ofalus pan ddaw'n fater o'n hawliau a'n cyfrifoldebau ar-lein.  Wrth gwrs mae gennym yr hawl i ddefnyddio'r rhyngrwyd yn ddilyffethair, ond mae hefyd yn bwysig meddwl am y cyfrifoldeb sy'n mynd gyda'n hawliau.
Sleid Chwech
Mae hawliau'n bodoli am reswm, yn yr un modd yn union ag y mae cyfreithiau'n bodoli.  Fodd bynnag, mae'n bwysig cofio y gellir cyfyngu ar ein hawliau os na fyddwn yn ymddwyn yn gyfrifol, ac y gellir weithiau eu tynnu oddi arnom mewn achosion eithafol.  
Sleid Saith
Gan ddibynnu ar ba wlad yr ydych yn byw ynddi, mae'n bosibl nad oes gennych yr un hawliau â phawb yn y byd.  Yn yr un modd ag y mae cyfreithiau'n wahanol o wlad i wlad, mae hawliau unigolion yn amrywio hefyd.  Fodd bynnag, mae gennym yr un cyfrifoldebau.  Yn enwedig mewn perthynas â'r rhyngrwyd, ein cyfrifoldeb cyfunol yw gwneud yn siŵr bod y rhyngrwyd yn lle gwych a diogel i bawb.  P'un ai'r ydych yn sgwrsio gyda'ch ffrindiau ar lein, ynteu'n chwarae gêm ar eich Xflwch gyda phobl o bob rhan o'r byd, gwnewch yn siŵr eich bod yn cysylltu gyda pharch.
Sleid Wyth
[bookmark: _GoBack] (
Cydariennir gan yr Undeb Ewropeaidd
) (
Cydariennir gan yr Undeb Ewropeaidd
)Mae llu o ffyrdd o ymhél â'r Diwrnod Rhyngrwyd Ddiogelach eleni; mae'r rhain yn ddim ond ychydig ohonynt.  Os oes gennych eich syniad eich hun, beth am ei rannu â chyfaill, neu ag athro!  Beth am wneud yn siŵr bod pawb yn gwneud eu rhan ar gyfer Diwrnod Rhyngrwyd Ddiogelach 2013?

